
Á Á aṣṭamaskandhē ēkādaśō’dhyāyaḥ Á Á

śrīśuka uvāca
athō surāḥ pratyupalabdhacētasaḥ

parasya puṃsaḥ parayānukampayā Á
jaghnurbhṛśaṃ śakrasamīraṇādaya -

stāṃstānraṇē yairabhisaṃhatāḥ purā Á Á 1 Á Á

vairōcanāya saṃrabdhō bhagavānpākaśāsanaḥ Á
udayacchad yadā vajraṃ prajā hāhēti cukruśuḥ Á Á 2 Á Á

vajrapāṇistamāhēdaṃ tiraskṛtya puraḥsthitam Á
manasvinaṃ susampannaṃ vicarantaṃ mahāmṛdhē Á Á 3 Á Á

naṭavanmūḍha māyābhirmāyēśān nō jigīṣasi Á
jitvā bālān nibaddhākṣān naṭō harati taddhanam Á Á 4 Á Á

ārurukṣanti māyābhirutsisṛpsanti yē divam Á
tāndasyūnvidhunōmyajñānpūrvasmācca padādadhaḥ Á Á 5 Á Á

sō’haṃ durmāyinastē’dya vajrēṇa śataparvaṇā Á
śirō hariṣyē mandātmanghaṭasva jñātibhiḥ saha Á Á 6 Á Á

baliruvāca
saṅgrāmē vartamānānāṃ kālacōditakarmaṇām Á
kīrtirjayō’jayō mṛtyuḥ sarvēṣāṃ syuranukramāt Á Á 7 Á Á

tadidaṃ kālaraśanaṃ janāḥ paśyanti sūrayaḥ Á
na hṛṣyanti na śōcanti tatra yūyamapaṇḍitāḥ Á Á 8 Á Á

na vayaṃ manyamānānāmātmānaṃ tatra sādhanam Á
girō vaḥ sādhuśōcyānāṃ gṛhṇīmō marmatāḍanāḥ Á Á 9 Á Á

śrīśuka uvāca
ityākṣipya vibhuṃ vīrō nārācairvīramardanaḥ Á
ākarṇapūrṇairahanadākṣēpairāhataṃ punaḥ Á Á 10 Á Á

ēvaṃ nirākṛtō dēvō vairiṇā tathyavādinā Á
nāmṛṣyat tadadhikṣēpaṃ tōtrāhata iva dvipaḥ Á Á 11 Á Á

prāharat kuliśaṃ tasmā amōghaṃ paramardanaḥ Á
sayānō nyapatad bhūmau chinnapakṣa ivācalaḥ Á Á 12 Á Á

sakhāyaṃ patitaṃ dṛṣṭvā jambhō balisakhaḥ suhṛt Á
abhyayāt sauhṛdaṃ sakhyurhatasyāpi samācaran Á Á 13 Á Á

sa siṃhavāha āsādya gadāmudyamya raṃhasā Á
jatrāvatāḍayacchakraṃ gajaṃ ca sumahābalaḥ Á Á 14 Á Á

gadāprahāravyathitō bhṛśaṃ vihvalitō gajaḥ Á
jānubhyāṃ dharaṇīṃ spṛṣṭvā kaśmalaṃ paramaṃ yayau Á Á 15 Á Á

tatō rathō mātalinā haribhirdaśaśatairvṛtaḥ Á
ānītō dvipamutsṛjya rathamāruruhē vibhuḥ Á Á 16 Á Á

tasya tat pūjayan karma yanturdānavasattamaḥ Á
śūlēna jvalatā taṃ tu smayamānō’hananmṛdhē Á Á 17 Á Á

sēhē rujaṃ sudurmarṣāṃ sattvamālambya mātaliḥ Á
indrō jambhasya saṅkruddhō vajrēṇāpāharacchiraḥ Á Á 18 Á Á

jambhaṃ śrutvā hataṃ tasya jñātayō nāradādṛṣēḥ Á
namuciśca balaḥ pākastatrāpētustvarānvitāḥ Á Á 19 Á Á

vacōbhiḥ paruṣairindramardayantō’sya marmasu Á
śarairavākiran mēghā dhārābhiriva parvatam Á Á 20 Á Á

harīndaśaśatānyājau haryaśvasya balaḥ śaraiḥ Á
tāvadbhirardayāmāsa yugapallaghuhastavān Á Á 21 Á Á

śatābhyāṃ mātaliṃ pākō rathaṃ sāvayavaṃ pṛthak Á
sakṛtsandhānamōkṣēṇa tadadbhutamabhūd raṇē Á Á 22 Á Á

namuciḥ pañcadaśabhiḥ svarṇapuṅkhairmahēṣubhiḥ Á
āhatya vyanadatsaṅkhyē satōya iva tōyadaḥ Á Á 23 Á Á

sarvataḥ śarakūṭēna śakraṃ sarathasārathim Á
chādayāmāsurasurāḥ prāvṛṭsūryamivāmbudāḥ Á Á 24 Á Á

alakṣayantastamatīva vihvalā
vicukruśurdēvagaṇāḥ sahānugāḥ Á

anāyakāḥ śatrubalēna nirjitā
vaṇikpathā bhinnanavō yathārṇavē Á Á 25 Á Á

tatasturāṣāḍiṣubaddhapañjarād
vinirgataḥ sāśvarathadhvajāgraṇīḥ Á

babhau diśaḥ khaṃ pṛthivīṃ ca rōcayan
svatējasā sūrya iva kṣapātyayē Á Á 26 Á Á

nirīkṣya pṛtanāṃ dēvaḥ parairabhyarditāṃ raṇē Á
udayacchad ripuṃ hantuṃ vajraṃ vajradharō ruṣā Á Á 27 Á Á

sa tēnaivāṣṭadhārēṇa śirasī balapākayōḥ Á
jñātīnāṃ paśyatāṃ rājañjahāra janayanbhayam Á Á 28 Á Á

namucistadvadhaṃ dṛṣṭvā śōkāmarṣaruṣānvitaḥ Á
jighāṃsurindraṃ nṛpatē cakāra paramōdyamam Á Á 29 Á Á

aśmasāramayaṃ śūlaṃ ghaṇṭāvaddhēmabhūṣaṇam Á
pragṛhyābhyadravat kruddhō hatō’sīti vitarjayan Á
prāhiṇōd dēvarājāya ninadan mṛgarāḍiva Á Á 30 Á Á

tadāpatad gaganatalē mahājavaṃ
vicicchidē haririṣubhiḥ sahasradhā Á

tamāhanannṛpa kuliśēna kandharē
ruṣānvitastridaśapatiḥ śirō haran Á Á 31 Á Á

na tasya hi tvacamapi vajra ūrjitō
bibhēda yaḥ surapatinaujasēritaḥ Á

tadadbhutaṃ paramativīryavṛtrabhit
tiraskṛtō namuciśirōdharatvacā Á Á 32 Á Á

tasmādindrō’bibhēcchatrōrvajraḥ pratihatō yataḥ Á
kimidaṃ daivayōgēna bhūtaṃ lōkavimōhanam Á Á 33 Á Á

yēna mē pūrvamadrīṇāṃ pakṣacchēdaḥ prajātyayē Á
kṛtō niviśatāṃ bhāraiḥ patattraiḥ patatāṃ bhuvi Á Á 34 Á Á

tapaḥsāramayaṃ tvāṣṭraṃ vṛtrō yēna vipāṭitaḥ Á
anyē cāpi balōpētāḥ sarvāstrairakṣatatvacaḥ Á Á 35 Á Á

sō’yaṃ pratihatō vajrō mayā muktō’surē’lpakē Á
nāhaṃ tadādadē daṇḍaṃ brahmatējō’pyakāraṇam Á Á 36 Á Á

iti śakraṃ viṣīdantamāha vāgaśarīriṇī Á
nāyaṃ śuṣkairathō nārdrairvadhamarhati dānavaḥ Á Á 37 Á Á

mayāsmai yad varō dattō mṛtyurnaivārdraśuṣkayōḥ Á
atō’nyaścintanīyastē upāyō maghavan ripōḥ Á Á 38 Á Á

tāṃ daivīṃ giramākarṇya maghavānsusamāhitaḥ Á
dhyāyan phēnamathāpaśyadupāyamubhayātmakam Á Á 39 Á Á

na śuṣkēṇa na cārdrēṇa jahāra namucēḥ śiraḥ Á
taṃ tuṣṭuvurmunigaṇā mālyaiścāvākiranvibhum Á Á 40 Á Á

gandharvamukhyau jagaturviśvāvasuparāvasū Á
dēvadundubhayō nēdurnartakyō nanṛturmudā Á Á 41 Á Á

anyē’pyēvaṃ pratidvandvānvāyvagnivaruṇādayaḥ Á
sūdayāmāsurastraughairmṛgānkēsariṇō yathā Á Á 42 Á Á

brahmaṇā prēṣitō dēvāndēvarṣirnāradō nṛpa Á
vārayāmāsa vibudhāndṛṣṭvā dānavasaṅkṣayam Á Á 43 Á Á

nārada uvāca
bhavadbhiramṛtaṃ prāptaṃ nārāyaṇabhujāśrayaiḥ Á
śriyā samēdhitāḥ sarva upāramata vigrahāt Á Á 44 Á Á

śrīśuka uvāca
saṃyamya manyusaṃrambhaṃ mānayantō munērvacaḥ Á
upagīyamānānucarairyayuḥ sarvē triviṣṭapam Á Á 45 Á Á

yē’vaśiṣṭā raṇē tasmin nāradānumatēna tē Á
baliṃ vipannamādāya astaṃ girimupāgaman Á Á 46 Á Á

tatrāvinaṣṭāvayavān vidyamānaśirōdharān Á
uśanā jīvayāmāsa sañjīvinyā svavidyayā Á Á 47 Á Á

baliścōśanasā spṛṣṭaḥ pratyāpannēndriyasmṛtiḥ Á
parājitō’pi nākhidyallōkatattvavicakṣaṇaḥ Á Á 48 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē dēvāsurasaṅgrāmē ēkādaśō’dhyāyaḥ Á Á

www.prapatti.com 6 Sunder Kidāmbi


